
ᑎᑎᕋᖅᑐᖅ 

ᑖᒪᔅ ᐊᖑᑎ ᔮᓐᔅᑕᓐ
ᑎᑎᖅᑐᒐᖅᑐᖅ 

ᐊᒦᐅᓪ ᓵᓐᑦᓚᓐᑦ



ᑐᑲ ᐅᐸᓗᖓᐃᔭᖅᐸᓪᓕᐊᕗᖅ ᓄᓇᓕᖕᓂ 
ᑕᑯᕋᓐᓈᖅᑕᐅᓂᐊᕐᓂᕐᒥᓂᒃ. ᒧᒥᕐᓂᐊᕐᓂᖓᓄᑦ. 
ᒧᒥᕈᒻᒪᐅᒻᒪᑦ. ᒧᒥᕆᐅᖅᓴᕙᒃᑐᖅ ᐱᓇᓱᐊᕈᓯᒐᓚᖕᓂᒃ. 
ᐱᕙᒌᔭᖅᓯᒪᐸᓗᑦᑎᐊᓕᖅᑐᖅ ᑕᑯᓐᓇᖅᑕᐅᓛᕐᓂᕐᒥᓄᑦ.

ᑕᑯᒃᓴᐅᑎᑦᑎᓂᐅᑉ ᐅᓪᓗᖓ, ᑐᑲ ᑲᑎᓯᓪᓗᓂ 
ᐱᖃᑎᒥᓂᒃ ᐃᓕᓐᓂᐊᕇᕋᒥ ᐃᓕᓴᕕᖕᒥ 
ᓇᐅᑲᒥᒃ. ᑕᑯᕋᓐᓈᖅᑎᑦᑎᔪᒪᓪᓗᓂ ᒧᒥᖅᑎᓪᓗᒍ. 
ᖃᐅᔨᓴᖅᑳᖅᑐᓂ ᐃᓕᓐᓂᐊᖅᑎᐅᖃᑎᒥᓄᑦ 
ᑕᑯᔭᐅᔪᒪᓇᓂ. ᐊᓱᐃᓪᓛᓕ ᒧᒥᕆᐊᓯᓪᓗᓂ ᓇᐅᑲᒧᑦ.

ᑐᑲ ᒧᒥᓯᓪᓗᓂ. ᒧᒥᕈᓯᓐᓇᕆᓛᖏᓐᓂᒃ ᐊᐅᓚᓪᓗᓂ. 
ᖁᓱᖖᒋᑦᑎᐊᖅᑐᓂ. ᓇᐅᑲ ᐸᑦᑕᒃᑐᖅᓯᓐᓈᑦ.

ᑕᐃᒪᓕ, ᑕᖁ ᓴᖅᑭᑦᑐᓂ ᐅᖓᑖᓂᑦ. 
ᑕᑯᓪᓗᓂ ᑐᑲ ᒧᒥᖅᑎᓪᓗᒍ. ᐃᒡᓚᖅᓯᒐᓛᒃᑐᓂ, 
ᖃᓄᖓᓴᖖᒋᒃᑲᓗᐊᖅᑐᓂ.

ᑐᑲ ᒧᒥᕈᓐᓃᖅᑐᓂ. “ᐆ, ᑕᖁᖓᐃ,” ᑐᑲ ᐅᖃᖅᑐᓂ.

“ᑐᑲ! ᖃᐅᔨᒪᓐᓂᖖᒋᓐᓇᒪ ᒧᒥᕈᓐᓇᕐᓂᕐᓂᒃ! 
ᐃᓚᒋᔭᐅᓂᐊᖅᑭᑦ ᒧᒥᑦᑎᐊᖅᑯᓴᐅᔾᔪᓄᑦ? 
ᐱᓕᒻᒪᒃᓴᖃᑦᑕᖅᓯᒪᓕᖅᑭᑦ ᐊᑯᓂ? 
ᐱᓕᒻᒪᒃᓴᒃᑲᓐᓂᖃᑦᑕᕐᓂᐊᖅᑭᑦ 
ᑕᑯᕋᓐᓈᖅᑕᐅᓚᐅᖖᒋᓐᓂᔅᓯᓐᓂᒃ?” ᑕᖁ ᐊᐱᕆᓪᓗᓂ 
ᖁᕕᐊᑦᑕᒃᓯᒪᓪᓗᓂ.

ᑕᕝᕙᓕ ᑕᖂᑉ ᐊᑎᖓ ᑕᐃᔭᐅᓪᓗᓂ. 
“ᐊᓯᐊᓅᕆᐊᖃᓕᕋᒪ!” ᑕᖁ ᐅᖃᖅᑐᓂ, 
ᓄᓗᕋᖅᓯᓐᓈᖅᑐᓂ ᐅᓪᓚᒃᓯᓪᓗᓂᓗ.

ᑐᑲ ᐃᓱᒫᓗᑦᑑᔮᓕᖅᑐᓂ. ᓱᒻᒪᑦ ᑕᖁ 
ᐊᐱᖅᓱᕋᑖᖅᐸ ᐱᓕᒻᒪᒃᓴᑯᑖᒃᓯᒪᓕᕐᒪᖔᕐᒪ? 
ᐱᓕᒻᒪᒃᓴᒃᑲᓐᓂᕆᐊᖃᖅᐳᖓᖃᐃ? ᓱᒻᒪᑦ ᑕᖁ 
ᐃᒡᓚᕋᑖᖅᐸ? ᐃᓱᒪᓪᓗᓂ.

“ᒧᒥᕈᓯᕆᓂᐊᖅᑕᓕᒫᑦ ᑕᑯᓐᓇᕈᓐᓇᖅᐸᕋ?” ᓇᐅᑲ 
ᐅᖃᖅᑐᓂ.

“ᐆ. . .ᐋᒡᒐᐃ, ᒧᒥᕈᓐᓇᔾᔮᕙᓪᓚᐃᖖᒋᑦᑐᖓ. ᑕᖁ ᓱᓕᔪᖅ, 
ᐅᐸᓗᖓᐃᔭᖅᓯᒪᖖᒋᓗᐊᖅᑐᖓ,” ᐅᖃᖅᑐᓂ ᑐᑲ, 
ᓯᕘᕋᒐᓚᒃᑐᓂ ᐱᓱᕋᔭᑦᑐᓂᓗ ᐅᑎᖅᑕᖅᑐᖅ.

“ᖃᓄᖅ? ᒧᒥᕐᓃᑦ ᑕᑯᕋᓐᓂᑦᑎᐊᑲᐃᓐᓇᖅᑐᖅ! 
ᐅᖃᐅᑎᔪᓐᓇᕆᒃᑭᑦ ᐅᐸᓗᖓᐃᔭᖃᑦᑕᖅᓯᒪᑦᑎᐊᕋᕕᑦ,” 
ᓇᐅᑲ ᐅᖃᖅᑐᓂ.

“ᑭᓯᐊᓂᓕ ᑕᖁ ᐃᒡᓚᕋᑖᖅᑐᖅ. ᑕᕝᕙᓕ ᐃᒡᓚᐅᑕᐅᒍᒪ 
ᑕᒪᐃᓐᓄᑦ?” ᑐᑲ ᐅᖃᖅᑐᓂ. “ᑕᑯᕋᓐᓈᖅᑕᐅᓂᖅ 
ᐱᒋᐊᕐᓂᐊᓕᖅᑐᖅ ᐃᑲᕐᕌᒃ ᒪᕐᕉᒃ ᐊᓂᒍᖅᐸᑎᒃ, 
ᐱᕙᒌᔭᖅᓯᒪᔾᔮᖖᒋᑦᑐᖓᓕ!”

“ᑐᑲ, ᐅᐃᒪᔮᓗᐊᖅᑐᕆᓕᕋᒃᑭᑦ. ᐅᐃᒪᔮᓗᐊᓕᕋᐃᒐᒪ, 
ᐊᑖᑕᒪ ᐅᖃᐅᑎᓲᕆᒑᖓ ᓄᖅᑲᕐᓗᖓ ᐃᓱᒪᓗᖓᓗ,” ᓇᐅᑲ 
ᐅᖃᖅᑐᓂ.

“ᖃᓄᖅᑕᐅᖅ?” ᑐᑲ ᐊᐱᕆᓪᓗᓂ. ᓱᓕ ᐱᓱᕋᔭᒃᑐᖅ 
ᐅᑎᖅᑕᕋᖅᑐᓂ ᓯᕘᕋᕈᔪᒃᑐᓂ.

“ᐊᔪᕆᖅᓲᑎᓚᐅᕐᓚᒋᑦ. ᓯᕗᓪᓕᖅᐹᒥᑦ ᐱᓱᕋᔭᒍᓐᓃᕐᓗᑎᑦ. 
ᓂᐅᕐᔪᐊᑲᑕᒡᓗᑎᑦ,” ᓇᐅᑲ ᐅᖃᖅᑐᓂ. 

ᑐᑲ ᓄᖅᑲᖅᑐᓂ. ᓇᐅᑲᒃᑯᒃ ᑕᒪᕐᒥᒃ ᓂᐅᕐᔪᐊᑲᑕᒃᑐᑎᒃ 
ᓱᒃᑲᐃᑦᑐᒥᒃ. ᑐᑲ ᖃᓄᐃᖖᒋᓐᓂᖅᓴᐅᓕᖅᑐᓂ.

“ᒫᓐᓇ, ᐃᓱᒪᒋᑦ ᖃᓄᖅ ᐃᑉᐱᓐᓂᐊᒻᒪᖔᖅᐱᑦ, ᓱᒻᒪᓪᓗ 
ᑕᐃᒫᒃ ᐃᑉᐱᓐᓂᐊᒻᒪᖔᖅᐱᑦ,” ᓇᐅᑲ ᐅᖃᖅᑐᓂ.

“Hᒻᒻ. . .” ᑐᑲ ᐃᓱᒪᒃᓴᖅᓯᐅᑲᐃᓐᓇᖅᑐᓂ. 
“ᑯᒃᓴᓱᑦᑑᔮᖅᑐᖓ,” ᐅᖃᖅᑐᓂ. “ᓯᕘᕋᔪᖓ 
ᑭᒃᑯᓕᒫᓄᑦ ᐃᒡᓚᐅᑕᐅᓂᐊᖅᑐᕆᓪᓗᒍ ᒧᒥᕈᓯᕋ 
ᑕᑯᕋᓐᓈᖅᑕᐅᑎᑦᑎᔪᖃᓕᖅᐸᑦ.”

“ᒫᓐᓇ ᐃᓱᒪᔭᕆᐊᖃᓕᖅᑐᑎᑦ ᖃᓄᖅ 
ᓯᕘᕋᖖᒋᓐᓂᖅᓴᐅᓂᐊᕐᒪᖔᖅᐱᑦ,” ᓇᐅᑲ ᐅᖃᖅᑐᓂ.

“ᓄᖅᑲᑐᐃᓐᓇᕆᐊᖃᓕᖅᑐᖓ! 
ᒧᒥᔾᔮᕈᓐᓃᑐᐃᓐᓇᖅᑐᖓ,” ᑐᑲ ᐅᖃᖅᑐᓂ.

ᓇᐅᑲ ᐊᓐᓄᓕᖅᑐᓂ.

“ᓄᖅᑲᕈᒪᓪᓚᑦᑖᓕᖅᑭᑦ?” ᓇᐅᑲ ᐊᐱᕆᓪᓗᓂ. 
“ᒧᒥᕆᐅᖅᓴᕕᔾᔪᐊᓚᐅᖅᑐᑎᑦ. ᐃᓱᒪᒋᔭᕋᓕ 
ᐱᐅᔪᐊᓘᓱᕆᓪᓗᒍ!”

ᑐᑲ ᐃᖅᑲᖅᓴᖅᑐᓂ. “ᐄᓛᖃᐃ.. .ᓱᓕ ᒧᒥᕈᒪᔪᖓ. 
ᒧᒥᕆᐊᒃᓴᖅ ᖁᕕᐊᒋᒐᒃᑯ. ᑭᓯᐊᓂᖃᐃ 
ᐃᒡᓚᐅᑕᐅᑐᐃᓐᓇᕐᓂᐊᕐᒥᔪᖓ ᑕᖁᑎᑐᑦ?”

“ᑕᖁ ᐃᓛᓐᓂᒃᑯᑦ ᐃᒡᓚᖅᐸᒃᑐᓂ ᖁᕕᐊᓱᒃᑐᓂ 
ᖁᕕᐊᓱᓕᕌᖓᒥᓘᓐᓃᑦ. ᐃᓱᒪᒋᓪᓗᒍ ᐱᐅᒋᓪᓚᕆᑦᑕᖓ 
ᒧᒥᕐᓂᖅ ᖃᐅᔨᒃᑲᓐᓂᕈᒪᓪᓗᓂᐅᒡᓗ,” ᓇᐅᑲ ᐅᖃᖅᑐᓂ.

“ᐆ. ᐃᒻᒪᖄ ᓱᓕᔪᑎᑦ,” ᑐᑲ ᐅᖃᖅᑐᓂ.

“ᐄᓚᒃ, ᐱᖃᑕᐅᑐᐃᓐᓇᕐᓂᐊᓕᖅᐳᖓ. 
ᑕᑯᓐᓇᖅᑎᒃᑲᓐᓂᕈᓐᓇᖅᐱᒋᑦ ᐊᑕᐅᓯᐊᒃᑲᓐᓂᕐᓗᖓ?” 
ᑐᑲ ᐊᐱᕆᓪᓗᓂ.

“ᐄ!” ᓇᐅᑲ ᐅᖃᖅᑐᓂ. “ᐃᖅᑲᐅᒪᓗᑎᓪᓗ, 
ᐅᐃᒻᒪᑦᑑᔮᓕᕈᕕᑦ, ᓄᖅᑲᕐᓗᑎᑦ ᓂᐅᖅᑕᕐᔪᐊᕐᓗᑎᓪᓗ. 
ᐊᔪᔾᔮᖖᒋᑦᑐᑎᑦ!”

ᑐᑲ ᓇᐅᑲᒥᒃ ᑕᑯᕋᓐᓈᖅᑎᑦᑎᓪᓗᓂ ᒧᒥᕈᓯᕐᒥᓂᒃ. 
ᒫᓐᓇᓕ, ᐃᓱᐊᓄᑦ ᑎᑭᐅᑎᓪᓗᓂ. ᓯᕗᓪᓕᖅᐹᖓᓂ 
ᓯᕘᕋᔫᔮᓚᐅᖅᑐᓂ, ᑭᓯᐊᓂ ᒧᒥᕆᐊᓯᒐᒥ 
ᒧᒦᓐᓇᓕᖅᑐᓂ. ᐃᓱᓕᑉᐸᓪᓕᐊᓕᕐᖓᑦ ᒧᒥᕐᓂᖓ, 
ᐃᑉᐱᒋᓪᓗᓂᐅᒃ ᐱᔪᓇᓂᖅᓴᐅᓕᕐᓂᓂ.

ᓇᐅᑲ ᐸᑦᑕᒃᑐᖅᑐᓂ. “ᐱᐅᓪᓚᕆᕋᑖᖅᑐᖅ! 
ᐱᐅᒋᓪᓚᕆᕋᑖᖅᑕᒃᑲ ᐊᐅᓚᓂᖅᑎᑦ 
ᐃᓱᐊᓄᑦ,” ᓇᐅᑲ ᐅᖃᖅᑐᓂ.

“ᖁᔭᓐᓇᒦᒃ, ᓇᐅᑲ!” ᑐᑲ ᐅᖃᖅᑐᓂ.

ᑐᑲ ᓴᐃᓕᓂᖅᓴᐅᓕᖅᑐᓂ 
ᑕᑯᒃᓴᐅᓂᐊᕐᓂᕐᒥᓄᑦ 
ᐱᑐᐃᓐᓇᕆᐊᖃᓕᖅᑐᓂ. ᖁᕕᐊᑦᑐᓂ 
ᓇᐅᑲᐅᑉ ᐃᓕᓐᓂᐊᖅᑎᖅᑲᐅᒻᒪᒍ 
ᓄᖅᑲᕐᓗᓂ ᐃᓱᒪᒋᓪᓗᒍ ᓯᕘᕋᔫᔮᓕᕌᖓᑦ. 

ᑐᑲ ᓄᓇᓕᖕᓂ ᒧᒥᕐᓂᐊᕋᒥ ᖁᕕᐊᑦᑕᒃᓯᒪᑦᑎᐊᖅᑐᖅ. ᐱᓇᓱᐊᕈᓯᒐᓚᖕᓂᒃ 
ᒧᒥᕆᐅᖅᓴᓯᒪᔪᖅ. ᑕᑯᓐᓇᖅᑕᐅᓚᐅᖖᒋᓐᓂᕐᒥᓂᒃ, ᐱᖃᓐᓇᕆᔭᖓ ᑕᖁ 
ᐃᒡᓚᖅᓯᓪᓗᓂ ᑐᑲ ᒧᒥᖅᑎᓪᓗᒍ. ᑐᑲ ᓯᕘᕋᓕᖅᑐᓂ. ᑕᖂᑉ ᒧᒥᕐᓂᖓ ᓇᕐᕈᒋᒻᒪᒍ? 
ᒥᑕᐅᑎᒋᔮᓘᓕᖅᐸᓪᓕ ᒧᒥᖅᑎᓪᓗᒍ? ᑐᑲ ᓯᕘᕋᓗᐊᓕᕋᒥ ᒧᒥᕈᓐᓃᖅᑐᓂ. ᑐᑲ 
ᑲᑉᐱᐊᓱᒍᓐᓃᕐᓂᐊᖅᐸ ᑕᑯᕋᓐᓈᖅᑕᐅᕕᒃᓴᖓ ᐱᒋᐊᓚᐅᖖᒋᓐᓂᖓᓂ?

